
У ГРЫБАЎСКАЙТЭ НА 
ЯЗЫКУ  ТОЕ,  ШТО  Ў 
БРУСЕЛЯ  НАЎМЕ

Заява  Далі  Грыбаўскай­
тэ,  зробленая  на  закрытай 
сустрэчы  з  амбасадарамі 
краін  ЕС  і  распаўсюджаная 
агенцтвам  Reuters,  дагэтуль 
не  абвергнута,  а  таму  можа 
лічыцца  сапраўднай.  Сэнс 
прамовы  прэзідэнта  Літвы 
палягаў  у  тым,  што  Аляк­
сандр  Лукашэнка  з’яўляецца 
гарантам  палітычнай  і  эка­
намічнай стабільнасці, а так­
сама  суверэнітэту  Беларусі. 
Таму  Грыбаўскайтэ  лічыць, 
што  Захаду  выгадна,  каб  на 
будучых  выбарах  перамог 
той,  каго  зусім  нядаўна  на­
зывалі  (а  дзе­нідзе  і  працяг­
ваюць  называць)  “апошнім 
дыктатарам Еўропы”.

Гэта можна было б палічы­
ць  асабістым  меркаваннем 
прэзідэнта  Літвы.  Але  выгля­
дае  так,  што  ў  Грыбаўскайтэ 
на  языку  тое,  што  ў  Бруселя 
наўме.  Незвычайна  мяккая 
пазіцыя Еўропы ў адносінах да 
беларускіх улад на гэта намя­
кае даволі празрыста.

Тлумачэнне тут можа быць 
простае:  паколькі  ў  Лукашэн­
кі  сапсаваліся  адносіны  з 
Крамлём,  кіраўніка  Беларусі 
можна выкарыстаць у вялікай 
палітычнай  гульні,  каб  абме­
жаваць уплыў Расіі на постса­
вецкай прасторы. Гэтая думка 
выглядае цалкам лагічна, калі 
не ведаць найноўшай гісторыі 
нашай краіны.

Маніпуляваць  Лукашэнкам 

спадзяваліся  яшчэ  некаторыя 
ягоныя  саюзнікі  на  выбарах 
1994  года.  Тады  два  маладыя 
бліскучыя  юрысты  Дзмітрый 
Булахаў  і  Віктар  Ганчар  выра­
шылі, што папулярны старшы­
ня  антыкарупцыйнай  камісіі 
здолее  паваліць  тагачасны 
наменклатурны клан прэм’ер­
міністра  Вячаслава  Кебіча. 
У  гэтым  яны,  сапраўды,  мелі 
рацыю.  Пралічыліся  Булахаў 
і  Ганчар  у  іншым:  яны  думалі, 
што пасля будуць кіраваць Лу­
кашэнкам.  Аднак  атрымалася 
зусім інакш.

Ганчар, дарэчы, вельмі хут­
ка  зразумеў  сваю  памылку  і 
адышоў  ад  Лукашэнкі.  Больш 
за  тое,  ён  паспрабаваў  вы­
правіць становішча. І заплаціў 
за гэта жыццём...

А  колькі  было  маскоўскіх 
дзеячаў  рознага  калібру,  якія 
самаўпэўнена  чакалі,  што  Лу­
кашэнка  зробіць  усё  паводле 

іх  сцэнара!  Аднак  вынік  атры­
маўся  несуцяшальны:  мала 
таго,  што  кіраўнік  Беларусі 
шмат  гадоў  “даіў”  Расію,  дык  у 
пэўны  момант  ён  ледзь  не  за­
хапіў  “капялюш  Манамаха”.  І 
сёння ўсе спробы атрымаць ад 
Лукашэнкі  тое,  што  ён  абяцаў 
(у  палітыцы,  эканоміцы  і  г.д.), 
дарэмныя. Менавіта таму і сап­
саваліся  адносіны  паміж  мін­
скім  і  маскоўскімі  кіраўнікамі: 
апошнія стаміліся ад таго, што 
іх рэгулярна “кідаюць”.

УРОКІ І НЕВУКІ
І вось цяпер знайшліся чар­

говыя  жадаючыя  выкарыста­
ць Лукашэнку. Няма сумневу ў 
тым, якая доля іх чакае.

Дзякуй Богу, што не ўсе на 
Захадзе  цешаць  сябе  салод­
кімі ілюзіямі. 

24 лістапада Гомельскі аблас-
ны суд на выязным пасяджэн-
ні ў Рагачове пачаў разгляд 
крымінальнай справы паводле 
абвінавачання міліцыянера ў 
забойстве дзяўчыны.

1  кастрычніка  былому 
ўчастковаму  было  выстаў­
лена  абвінавачанне  на  пад­
ставе  п.  13  ч.  2  арт.  139  КК 
(забойства з хуліганскіх мер­
каванняў). 

У  23.00  участковы  міліцы­
янер  Рагачоўскага  РАУС  па­
раніў  з  табельнага  пісталета 
ў службовай машыне 22­гадо­
вую жыхарку вёскі Журавічы. 

Яна  атрымала  сляпое  аг­
нястрэльнае раненне галавы.

Праз  10  дзён  дзяўчына 
памерла ў аддзяленні рэані­
мацыі, не прыходзячы ў пры­
томнасць.

У ноч з 6 на 7 ліпеня ў Жу­
равічах  святкавалі  Купалле. 
За  парадкам  сачылі  міліцы­
янеры  Рагачоўскага  РАУС. 
Абвінавачаны  павінен  быў 
знаходзіцца тым часам на тэ­
рыторыі  іншага  сельсавета. 
Дзяўчына  і дзве яе сяброўкі 
селі  ў  машыну  да  трох  мілі­
цыянераў  і  паехалі  з  імі  ў 
суседнюю вёску Доўск, дзе  і 
здарылася трагедыя.

Устаноўлена,  што  міліцы­
янер  на  момант  учынення 
злачынства  быў  п’яны  —  у 
яго  крыві  было  прыблізна 
1,8 праміле алкаголю. 

АЛЕНА ГЕРМАНОВІЧ, 
БЕЛАПАН

 ПАДЗЕЯ

 
ЯК ДОЎГА ЕН

ПРАЦЯГНЕЦЦА

СТАР. 6 

Заканчэнне на стар. 3

Усе ведаюць, што на граблі наступаць заўсёды балюча. Але 
ўсё роўна наступаюць

БЕЛАРУСКАЯ ГАЗЕТА

ГРАБЛІ, ЯКІЯ ЧАКАЮЦЬ 
СВАЙГО ЧАСУ

WWW.SVABODABY.NET

ЕС спрабуе выкарыстаць Лукашэнку. На гэтыя граблі 
ўжо шмат хто наступіў, але па еўрасаюзаўскіх ілбах яны 
яшчэ не гулялі.

CУДЗЯЦЬ 
МІЛІЦЫЯНЕРА, ЯКІ 
ЗАБІЎ 22-ГАДОВУЮ 

ДЗЯЎЧЫНУ

АЛЕГ МАНАЕЎ, САЦЫЁЛАГ: 

«РЭАКЦЫЯ ЭЛЕКТАРАТУ НА ТАКІЯ ДЭКЛАРАЦЫІ БУДЗЕ 
РЭЗКА АДМОЎНАЙ».

— Я думаю, што тыя, хто задэклараваў мала альбо зусім нічо­
га не задэклараваў, сыходзяць з беларускіх рэалій.

Ясна,  што  ні  Саннікаў,  ні  Цярэшчанка  не  маглі  жыць  без 
аніякіх даходаў. Напэўна, спосаб іх атрымання ў нашых экана­
мічных, палітычных  і прававых умовах можа выклікаць праб­
лемы. У звычайнай сітуацыі чалавек намагаецца гэтыя прабле­
мы абмінуць, а ўжо ў перадвыбарнай — тым больш. Таму яны 
так зрабілі, каб на ўсякі выпадак аберагчы сябе ад праверак, 
удакладненняў і гэтак далей. Ведаючы стан масавай свядомас­
ці ў Беларусі, я з вельмі высокай ступенню верагоднасці магу 
меркаваць і нават сцвярджаць, што масавы электарат, які даве­
даецца пра гэтую дэталь, адрэагуе адмоўна. Людзі чыталі, што 
ў Цярэшчанкі самая крутая машына, што некаторыя яго калегі 
па цяперашніх выбарах часта ездзяць па замежжах, а паказва­
юць вось такое…

АДАМ ГЛОБУС, ПІСЬМЕННІК: 

«БЯДА НЕ Ў ФАЛЬШЫВЫХ ДЭКЛАРАЦЫЯХ».
—  Мяне  іхная  кішэня  мала  хвалюе.  Большасць  кандыдатаў 

былі  незаўважаны  ў  любові  да  Радзімы.  Вось  гэта  мяне  больш 
хвалюе, чым іхныя рублі і фальшывыя дэкларацыі. У іх абыяка­
вае стаўленне да Беларусі. Я не чуў, каб нехта з іх казаў: «Я люб­
лю Радзіму» ці «Я для гэтай Радзімы жыццём ахвярую». За рэдкім 
выключэннем. Слушна кажа Лукашэнка пра хрустальную пасуд­
зіну. А што астатнія мне сказалі?

ВОЛЬГА ТАМАШЭЎСКАЯ, ФІНАНСІСТ: 

«НА МАЕ ПАЛІТЫЧНЫЯ СІМПАТЫІ ГЭТА НЕ ЎПЛЫВАЕ». 
—  Прагледзеўшы  апублікаваныя  даныя  выбарчай  камісіі,  я 

моцна не здзівілася, бо не веру, што яны такія бедныя. Калі ча­
лавек  зарабляе  сем  мільёнаў  і  хоча  стаць  прэзідэнтам  —  гэта 
недарэчнасць.  Хаця  тлумачэнне  гэтаму  вельмі  простае:  у  нас 
такая сістэма ўліку — хто дзе працуе.  І з­за гэтай сістэмы цяж­
ка  чалавеку,  які  займаецца  дзейнасцю,  што  адрозніваецца  ад 
звычайнай работы. А тым больш палітычнай дзейнасцю. Ён не 
працуе на заводзе, ён не ходзіць кожны дзень ва ўстанову. І па­
цвердзіць свой даход вельмі цяжка. Вось і ўсё тлумачэнне. Гэта 
шэры  сектар.  Я  здзіўляюся  таму,  што  чалавеку  вераць,  калі  ён 
гаворыць: “Я зарабіў за год нуль”. Я, канечне, не веру, але гэта не 
надта ўплывае на мае палітычныя сімпатыі.

УЛАДЗІМІР КАРАГІН, СТАРШЫНЯ ПРЭЗІДЫУМА РЭСПУБЛІ-
КАНСКАЙ КАНФЕДЭРАЦЫІ ПРАДПРЫМАЛЬНІЦТВА: 

«ЛЮДЗІ ХОЧУЦЬ БАЧЫЦЬ ФІНАНСАВА НЕЗАЛЕЖНЫХ 
ІНТЭЛЕКТУАЛАЎ».

—  Маленькія  сумы  ўплываюць  заўсёды.  Выбаршчык  можа 
падазраваць людзей, якія мала зарабляюць, у тым, што яны хо­
чуць  зарабіць  на  дзяржаўнай  пасадзе.  Заўсёды  перавагу  мае 
кандыдат,  які  валодае  інтэлектуальным  багажом  і  фінансавай 
незалежнасцю. Раманчук сапраўды зарабляе няшмат артыкула­
мі, але трэба памятаць, што ён быў вельмі актыўным прадпры­
мальнікам у 90­я гады. І за год змог і на жытло сабе зарабіць, і на 
актывы. І год на год ў яго не прыпадае. Ён раз на чатыры гады за­
сяроджваецца, каб зарабіць грошы і працягваць займацца твор­
часцю, эканамічнай аналітыкай. Яму гэта проста цікава. Калі ён 
прадаваў бельгійскія дываны і быў лідарам на рынку СНД, то ён 
мог стаць мільянерам. І гэта многія ведаюць, хто ведае Ярасла­
ва.  Што  тычыцца  іншых...  У  Беларусі  ўсё  спецыфічна  праяўля­
ецца.  І  ў  адносінах  да  кандыдатаў  улічваюцца  многія  фактары. 
Але здорава, што сёлета створаны выбарчы фонд. Гэта таксама 
элемент даверу да кандыдата, калі чалавек можа сам прынесці 
пяць ці дзесяць тысяч рублёў ці долараў упадабанаму палітыку. 

АЛЕСЬ ПУШКІН, МАСТАК: 

«УЯВІМ, ШТО ДА ЎЛАДЫ Ў БЕЛАРУСІ ПРЫЙДУЦЬ ВЕЛЬМІ 
БЕДНЫЯ».

— Уявім, што яны не хлусяць, і незнарок атрымаецца недарэч­
ная, смешная сітуацыя: у Беларусі да ўлады  ідуць вельмі бедныя 
людзі. І гэта мяне непакоіць. Бо бедны Саннікаў, які задэклараваў 
нуль, ніколі не будзе думаць пра абстрактныя паняцці, народ, сваю 
місію і пакліканне. Ён будзе думаць аб тым, як забяспечыць свайго 
маленькага сына, падумае пра ўнукаў і дзяцей ад першага шлюбу. 
Ні ў якім разе гэтая дэкларацыя аб даходах не дабавіць ім папуляр­
насці. Хутчэй, выклікае насцярожанасць, пагарду і недавер.

Сярод апанентаў Аляксандра Лукашэнкі на выба-
рах-2010 найбольшыя прыбыткі задэклараваў Алесь Мі-
халевіч.

Кандыдат  у  прэзідэнты  Алесь  Міхалевіч  задэклараваў  для 
ЦВК 75 мільёнаў рублёў прыбыткаў, апынуўшыся такім чынам 
на другім месцы пасля Аляксандра Лукашэнкі (90 млн рублёў). 
У афіцыйнай біяграфіі Міхалевіча значыцца, што ў 2008—2010 
гадах ён з'яўляўся юрыстам Беларускага незалежнага прафса­
юза, а з 2010 года — дырэктарам Агенцтва перакладаў і юры­
дычных паслуг.

Нагадаем, што следам за Міхалевічам у рэйтынгу задэкла­
раваных  прыбыткаў  ідуць  Дзмітрый  Ус  —  34  мільёны,  Улад­
зімір Някляеў — 22, Рыгор Кастусёў — 20, Віталь Рымашэўскі 
— 14, Мікалай Статкевіч — 8, Яраслаў Раманчук — менш за 7.

Андрэй Саннікаў і Віктар Цярэшчанка пазначылі ў дэклара­
цыях, што летась не мелі ніякага прыбытку.

 ДА ВЕДАМА

ЧАМУ КАНДЫДАТЫ Ў ПРЭЗІДЭНТЫ 
ТАКІЯ БЕДНЫЯ?

У нас не любяць багатых, але і бедных асабліва не шануюць 

З жыцця рэгіенаў

Да  прыкладу,  выканаўчы 
дырэктар  праваабарончай 
арганізацыі  Freedom  House 
Дэвід  Крэймер  кажа:  “Ства­
раецца  ўражанне,  што  ЕС 
робіць  стаўку  на  Лукашэнку, 
разлічваючы  з  ягонай  дапа­
могай захаваць незалежнасць 

Беларусі  ад  Расіі”.  Аднак,  на 
думку эксперта, гэта заганная 
практыка.  Крэймер  лічыць, 
што Лукашэнка па­майстэрску 
выкарыстоўвае Захад супраць 
Расіі.

Між  тым,  менавіта  Лука­
шэнка  быў  і  застаецца  га­
лоўнай  пагрозай  для  бела­
рускага  суверэнітэту.  Пра 
гэта  піша  старшыня  Рады 

БНР  Івонка  Сурвіла  ў  сваім 
адкрытым лісце да Далі Гры­
баўскайтэ.

“У  студзені  1991  года,  калі 
Гарбачоў  вырашыў  увесці 
ў  Літве  “надзвычайнае  ста­
новішча”,  каб  знішчыць  неза­
лежнасць  Літвы,  маскоўскія 
войскі  атакавалі  тэлецэнтр  у 
Вільні,  загінулі  мірныя  людзі. 
Гэтыя  дзеянні  Крэмль  тлума­

чыў у тым ліку і неабходнасцю 
“захаваць  стабільнасць”  у  са­
вецкай  імперыі”,  —  нагадвае 
Івонка  Сурвіла.  Цяпер  вельмі 
падобныя размовы пра “заха­
ванне стабільнасці ў Беларусі” 
можна  пачуць  з  вуснаў  прэзі­
дэнта Літвы.

На  жаль,  гэты  ўрок  гісто­
рыі Даля Грыбаўскайтэ не вы­
вучыла.  Яе  нага  ўжо  занесена 
над  граблямі,  якія  чакаюць 
свайго часу.

ВАЛЯНЦІН СЫЧ

Заканчэнне.   
Пачатак на стар. 1

ГРАБЛІ, ЯКІЯ ЧАКАЮЦЬ СВАЙГО ЧАСУ

ГЭТЫЯ НЕПАДРЫХТАВАНЫЯ  
ДЭМАКРАТЫ

Юры Новікаў,  старшыня  абласной 
дэмакратычнай  кааліцыі,  з  усмешкай 
дзеліцца  сваім  падазрэннем,  што  “нашы 
магілёўскія кіраўнікі не глядзяць дзяржаў­
ныя  беларускія  тэлеканалы  і  таму  нічога 
не  чулі  пра  тое,  што  бягучая  выбарчая 
кампанія абвешчана самай адкрытай, са­
май дэмакратычнай і цярпімай да апанен­
таў дзеючага прэзідэнта”. 

Але гэта — у сталіцы. А тут, на месцах, 
яшчэ  хапае  “перагібаў”.  Так,  не  паспелі 
яшчэ, як гаворыцца, “астыць” у папярэд­
нім  нумары  выдання  і  на  нашым  сайце 
радкі  пра  тое,  што  ў  абласным  цэнтры  і 
па  ўсёй  Магілёўшчыне  ні  адзін  з  дэмак­
ратычных  пасланцаў  не  быў  уключаны 
ў  склад  участковай  выбарчай  камісіі,  як 
адбыўся новы паварот тэмы, у тым жа на­
прамку. Аднак пра гэта крыху пазней.

Зараз  жа  вернемся  яшчэ  раз  да  тэмы 
выбарчых  камісій.  Браць  віну  цалкам  на 
сябе  за  “сумніўны  рэкорд  палітычнай 
пільнасці”  (нагадаем,  што  Магілёўшчына 
—  адзіная  вобласць,  дзе  дэмакратаў  не 
ўключылі  ў  склады  камісій)  улада,  аднак, 
не збіраецца. Яна б і хацела іначай, ды дэ­
макраты  гэтыя  безадказныя  не  далі!  Так 
патлумачыў сітуацыю, каментуючы яе для 
тэлебачання, намеснік старшыні абласной 
выбарчай  камісіі  сп. Уладзімір Белано-
гаў (дарэчы, нязменны на гэтай пасадзе з 
сярэдзіны 90­х гадоў мінулага стагоддзя). 
Ён, у прыватнасці, паведаміў, што дэмакра­
тычныя структуры і апазіцыйныя арганіза­
цыі накіравалі ў склады камісій пераважна 
непадрыхтаваных  людзей,  якія  вядомы 
адно  толькі  што  сваімі  скандальнымі  ха­
рактарамі, а таксама (добра яшчэ, што не 
назваў  нічыіх  прозвішчаў)  і  такіх,  чые  па­
водзіны  ўвогуле  выклікаюць  хваляванне 
за,  так  бы  мовіць,  неадэкватныя  паводзі­
ны.  Грамадзяне  Магілёва,  вядомага,  між 
іншым,  і  сваім  Пячэрскам,  дзе  месцілася 

вядомая ў нядаўнім 
савецкім  мінулым 
псіхічная  лякарня, 
лёгка  зразумелі,  у 
які  бок  кіравалася 
тут думка адказнага 
функцыянера  аб­
ласной  выбарчай 
камісіі...

ЗНАЙШЛІ СЯКЕРУ 
ПАД ЛАВАЧКАЙ

Цяпер  новая 
праблема,  у  якой 
Магілёў (ды і іншыя 
гарады  вобласці) 
прэтэндуе  на  новы  рэкорд  чыноўнага 
шчыравання ў бок гарантаванай “элеган­
тнай  перамогі”  свайго  земляка.  Гаворка 
цяпер  ідзе  пра  дазволеныя  ўладамі  мес­
цы правядзення ў гарадах, у тым ліку ў аб­
ласным цэнтры, пікетаў, мітынгаў і адкры­
тых  сустрэч  з  кандыдатамі.  Па  першым 
уражанні, дарэчы, адчуваецца, што ўлады 
паставіліся да пошуку такіх месцаў у тым 
жа Магілёве старанна, а нават і творча. Не 
так і лёгка сёння знайсці ў нашым зболь­
шага прыгожым, чыстым сучасным горад­
зе  (калі  не  лезці  зусім  на  ўскрайкі  альбо 
ў заводскія тупікі і пустэчы) непрывабныя 
адкрытыя месцы, дзе б людзі захацелі саб­
рацца па добрай волі для добрай справы.

А вось улада, абураецца рэгіянальны 
грамадскі  актывіст,  сябра  сойму  БНФ 
Зміцер Салаўёў,  знайшла.  І  менавіта 
гэтыя  месцы  “ласкава”  прадаставіла  ў 
поўнае  распараджэнне  кандыдатам  і 
грамадскасці  для  перадвыбарных  гу­
тарак,  абмеркаванняў  і  дыскусій.  Даз­
воленыя  для  гэтых  жа  мэт  аўдыторыі  ў 
памяшканнях  клубаў  і  навучальных  ус­
таноў больш­менш нармальныя. Але там 
звычайна  мала  месцаў,  у  залах  нярэдка 
(як пра гэта сведчыць папярэдні выбар­
чы досвед) адсутнічаюць з­за раптоўных 
аварый  святло  альбо  апаратура  для  ўз­

мацнення  гуку,  няма  дастатковай  коль­
касці  непаламаных  крэслаў.  Да  таго  ж 
замова залаў запатрабуе ад ініцыятараў 
сустрэч  з  кандыдатамі  пэўнай  арганіза­
цыйнай  мітусні,  дамоў  з  камендантамі 
і  загадчыкамі  гаспадарак  вучылішчаў, 
клубаў і школ, якія “вось толькі што былі, 
а дзе цяпер — невядома”. Для цікаўнай 
да выбараў грамадскасці лепшыя месцы 
сустрэч, як паказаў перыяд збору подпі­
саў, — адкрытая пляцоўка, вуліца, плош­
ча.  Зразумела,  што  гэтыя  месцы  мусяць 
быць дасягальнымі, зручнымі і не выма­
гаць ад людзей дадатковых намаганняў, 
каб да іх патрапіць.

ТОЛЬКІ НА ТРАНСПАРЦЕ
У Магілёве ўсё наадварот. На ўсе вы­

значаныя  месцы  сустрэч  з  кандыдатамі 
трэба  будзе  дабірацца  на  транспарце, 
дзе­нідзе  нават  і  не  прамым.  Пляцоўкі, 
куды  запрашаюцца  людзі,  усе  з  унятым 
на  дыбкі  асфальтам,  пастаяннымі  калю­
жынамі,  надзвычай  няўтульным  афарм­
леннем.

Магілёўскія  дэмакраты  аспрэчваюць 
такія рашэнні і ствараюць сваю Белую кні­
гу, дзе фіксуюцца паводзіны і імёны рэгія­
нальных  арганізатараў  беларускіх  выба­
раў на рэгіянальным мясцовым узроўні.

ВІКТАР ВОЙТ

МАГІЛЁЎ ПРАЦЯГВАЕ ЗДЗІЎЛЯЦЬ
Аб’яднаныя магілёўскія дэмакраты гэтымі днямі звяр-
нуліся ва ўсе адпаведныя інстанцыі, у тым ліку ў пра-
куратуру, са скаргай на здзек, што працягваюць, на іх 
погляд, учыняць тут мясцовыя ўлады з выбараў.

Адна з трох пляцовак для перадвыбарных сустрэч у Магілёве

Кампанія “Праваабаронцы за 
свабодныя выбары” ўжо паспела 
заваяваць вядомасць і давер не 
толькі ў нашай краіне, але і па-за 
яе межамі.

Фактычна сёлета гэтая кампанія ажыц­
цяўляе  самае  актыўнае  і  эфектыўнае  на­
зіранне  за  выбарамі  прэзідэнта  Рэспуб­
лікі Беларусь. Мы не маглі не пацікавіцца 
ў  віцэ­прэзідэнта  Міжнароднай  федэра­
цыі правоў чалавека Алеся Бяляцкага аб 
тым,  чаму  так  адбылося  і  што  за  гэтым 
стаіць. 

СПРАВАЗДАЧЫ – ПА ЎСІМ СВЕЦЕ
— Алесь, адкуль увогуле ўзялася 

кампанія “Праваабаронцы за свабод-
ныя выбары”, і чым яна займаецца 
цяпер?

—  Беларускія  праваабаронцы  ў  свой 
час  абвясцілі  грамадзянскую  кампанію 
“Праваабаронцы за свабодныя выбары”.

З  першага  дня  выбараў­2010  да  на­
зірання  прыступілі  каля  100  назіральні­
каў  літаральна  ва  ўсіх  рэгіёнах  краіны. 
Многія  з  іх  бралі  ўдзел  у  міжнародным 
назіранні ў іншых краінах, такіх як Украі­
на, Польшча, Літва, Азербайджан, Кіргізія, 
Албанія, Сербія, Швецыя ды інш.

У  Мінску  таксама  працуе  аналітычны 
аддзел,  які  аналізуе  справаздачы  назі­
ральнікаў  і  рыхтуе  штотыднёвыя  і  этап­
ныя  справаздачы.  Іх  можна  пачытаць  на 

сайце www.spring96.org. Гэтыя справаз­
дачы рассылаюцца па ўсім свеце. Таксама 
сур’ёзнай крыніцай інфармацыі па выба­
рах з’яўляецца інфармацыйны аддзел, які 
ў  штодзённым  рэжыме  паведамляе  пра 
ход  выбарчай  кампаніі  ва  ўсіх  рэгіёнах 
краіны. На гэтыю інфармацыю, на памыл­
кі і недахопы падчас правядзення выбар­
чай кампаніі вымушаны звяртаць увагу як 
кандыдаты ў прэзідэнты і іх каманды, так і 
выбарчыя камісіі розных узроўняў.

Мэтай  кампаніі  “Праваабаронцы  за 
свабодныя  выбары”  з’яўляецца  ацэнь­
ванне  праз  правядзенне  назірання  за 
выбарамі  выбарчага  працэсу  згодна  з 
беларускім  выбарчым  заканадаўствам  і 
міжнароднымі  стандартамі  свабодных  і 
дэмакратычных  выбараў,  а  таксама  па­
ведамленне  нашых  высноў  беларускай 
грамадскасці і міжнароднай супольнасці.

На  працягу  апошніх  пятнаццаці  гадоў 
міжнародная  супольнасць  не  прызнава­
ла  вынікі  выбараў  у  Беларусі,  лічыла  іх 
сфальсіфікаванымі.  У  выніку  гэтага  стар­
шыні ЦВК Л.Ярмошынай забаранілі ўезд у 
краіны Еўрасаюза і ЗША.

— Адны з асноўных прэтэнзій і бе-
ларускіх, і замежных праваабаронцаў 
тычыліся фарміравання выбарчых ка-
місій. Як, на Вашу думку, цяпер прай-
шоў гэты этап выбарчай кампаніі?

—  На  жаль,  кепска.  Камісіі  застаюцца 
несамастойнымі, імі фактычна кіруе выка­
наўчая вертыкаль. Пра несамастойнасць 
і залежнасць выбарчых камісій сведчаць 
наступныя  лічбы:  напрыклад,  ва  ўчаст­
ковыя  выбарчыя  камісіі  з  70  815  членаў 
камісій  ва  ўсёй  краіне  патрапілі  толькі 
183 прадстаўнікі дэмакратычных партый. 
Гэта  складае  ўсяго  0,25  працэнта.  Астат­
нія  з’яўляюцца  прадстаўнікамі  дзяржаў­
ных  прадпрыемстваў  і  ўстаноў,  якім 
вельмі  лёгка  пры  неабходнасці  заткнуць 
рот. Хаця, напрыклад, у іншых краінах ме­
навіта  прадстаўнікі  розных  палітычных 
партый  у  большасці  сваёй  уваходзяць  у 
выбарчыя камісіі, што павышае давер вы­
баршчыкаў да вынікаў работы выбарчых 
камісій, стварае сітуацыю ўзаемнага кант­
ролю і пазбаўляе магчымасці фальсіфіка­
ваць  і  маніпуліраваць  вынікамі  выбараў. 
І гэтак мяркуюць ва ўсім свеце: фарміра­
ванне  незалежных  ад  выканаўчых  улад 
выбарчых  камісій  (няважна  дзе  —  у 
Афрыцы  ці  ў  Беларусі)  —  гэта  першая 
прыступка да справядлівых выбараў.

ПЛЮСЫ І МІНУСЫ ЦЯПЕРАШНІХ 
ВЫБАРАЎ

— Але ж этап збору подпісаў за кан-
дыдатаў праходзіў у больш спакойнай 
абстаноўцы ў параўнанні з папярэд-
німі прэзідэнцкімі выбарамі ў 2006 
годзе, калі ўжо падчас збору подпісаў 
шмат хто з актывістаў дэмакратычных 
кандыдатаў у прэзідэнты быў затры-
маны і арыштаваны з розных прычын.

А.БЯЛЯЦКІ: “МЫ РОБІМ УСЁ, 
КАБ ВЫБАРШЧЫКІ ВЕДАЛІ ПРАЎДУ 
ПРА СЁЛЕТНІЯ ВЫБАРЫ”

А.Бяляцкі даўно змагаецца за справяд-
лівыя выбары

 Да падліку галасоў у нашай краіне найбольшыя пытанні ў праваабаронцаў. І не 
толькі ў іх

У НАС БУДЗЕ  
ШМАТТОМНАЯ 

«ГІСТОРЫЯ БЕЛАРУСІ»
На 2011–2015 гады 
Інстытут гісторыі 
Нацыянальнай ака-
дэміі навук Беларусі 
запланаваў выданне 
шматтомнай «Гісто-
рыі Беларусі», паве-
даміў 24 лістапада 
на прэс-канферэнцыі 
ў Мінску выканаўца абавязкаў дырэкта-
ра дзяржаўнай навуковай установы 
Вячаслаў Даніловіч.

Паводле  яго  слоў,  неабходна  з  новых 
пазіцый  на  грунце  нацыянальна­дзяржаў­
най ідэалогіі паглядзець на айчынную гісто­
рыю ад старажытнасці да сучаснасці. Гавор­
ка ў тым ліку ідзе і пра формы дзяржаўнасці, 
якія існавалі на тэрыторыі Беларусі на пра­
цягу стагоддзяў — ад Кіеўскай Русі, Полац­
кага і Тураўскага княстваў, Вялікага Княства 
Літоўскага,  Рэчы  Паспалітай  і  Расійскай 
імперыі  да  нацыянальных  форм  дзяржаў­
насці,  уключаючы  Беларускую  Народную 
Рэспубліку,  БССР  і  Рэспубліку  Беларусь, 
сказаў  навукоўца.  Уключэнне  беларускіх 
земляў  у  склад  Расійскай  імперыі  спыніла 
паланізацыю, якая адбывалася ў часы Рэчы 
Паспалітай, што паспрыяла крышталізацыі 
беларускага  народа  і  беларускай  нацы­
янальнай  ідэі,  якая  пачала  развівацца  ў 
часы знаходжання Беларусі ў складзе Расій­
скай імперыі, лічыць Даніловіч.

Вучоны выказаў спадзяванне, што на па­
чатку 2011 года выйдзе ў свет двухтомная 
калектыўная праца айчынных даследчыкаў 
«Гісторыя беларускай дзяржаўнасці. Канец 
XVIII — пачатак XXI стагоддзяў», у якой пра­
аналізаваныя  перадумовы  фарміравання 
беларускай нацыянальнай ідэі і этапы ста­
наўлення беларускай дзяржаўнасці.

Паводле  яго  слоў,  у  сувязі  з  тым,  што 
ў  2011  годзе  будзе  адзначацца  20­годдзе 
Рэспублікі  Беларусь,  кіраўніцтва  навуко­
вай установы разам з аддзяленнем гумані­
тарных навук і мастацтваў НАНБ ініцыява­
ла правядзенне 29–30 чэрвеня наступнага 
года  міжнароднай  навуковай  канферэн­
цыі «Рэспубліка Беларусь. 20 год незалеж­
насці».  Плануецца,  што  ў  мерапрыемстве 
возьмуць  удзел  не  толькі  гісторыкі,  але  і 
філосафы,  эканамісты,  сацыёлагі,  паліто­
лагі,  культуролагі  і  іншыя  зацікаўленыя 
спецыялісты,  што  дазволіць  усебакова 
разгледзець і прааналізаваць найноўшую 
гісторыю краіны, сказаў Даніловіч.

Падчас  прэс­канферэнцыі  працавала 
выстава  навуковых  выданняў  —  зборні­
каў,  манаграфій  і  энцыклапедый  па  тэме 
«Беларуская дзяржаўнасць  і ваенная гіс­
торыя  ў  даследаваннях  вучоных  Нацы­
янальнай акадэміі навук Беларусі».

МАРАТ ГАРАВЫ, БЕЛАПАН

— Сапраўды, гэта трэба запісаць у плю­
сы сёлетняй выбарчай кампаніі: узровень 
рэпрэсій  супраць  актыўных  удзельнікаў 
кампаніі ніжэйшы ў параўнанні з мінулы­
мі  выбарамі.  Хаця  ў  нас  этап  збору  под­
пісаў  выклікае  заклапочанасць  з  іншай 
прычыны. Дакладней, прычын некалькі.

Першы  момант  —  нечуванае  выка­
рыстанне адміністрацыйнага рэсурсу пад­
час збору подпісаў за А.Лукашэнку з боку 
раённых адміністрацый. Хто за яго толькі 
подпісы не збіраў! І настаўнікі, і дактары, і 
выкладчыкі ва ўніверсітэтах, і большасць 
—  з  парушэннем  выбарчага  заканадаўс­
тва,  і большасць — пад прымусам. Так, у 
г.п.  Глуск  (Магілёўская  вобласць)  сябра 
ініцыятыўнай  групы  А.Лукашэнкі  намес­
нік  галоўнага  ўрача  раённай  бальніцы 
А.Дзядзюля  збіраў  подпісы  ў  падтрымку 
дзеючага кіраўніка дзяржавы на працоў­
ным  месцы  ў  працоўны  час.  Кіраўніцтва 
прадпрыемства “Мастоўская райсельгас­
тэхніка”  (Гродзенская  вобласць)  збірала 
подпісы за вылучэнне А.Лукашэнкі такса­
ма ў працоўны час, прычым у падпісныя 
лісты  загадзя  былі  ўнесены  ўсе  звесткі 
аб работніках. Хаця ў Выбарчым кодэксе 
чорным па беламу напісана: “не дапуска­
ецца  ўдзел  адміністрацыі  арганізацый  у 
зборы  подпісаў  выбаршчыкаў  у  працоў­
ны час, роўна як і прымус у працэсе збору 
подпісаў”. Цэнтральная выбарчая камісія 
амаль  ніяк  не  адрэагавала  на  шматлікія 
скаргі наконт гэтага.

Да  таго  ж  пры  падтрымцы  ЦВК  у  збо­
ры подпісаў за А.Лукашэнку масава бралі 
ўдзел  асобы,  якія  не  з’яўляліся  членамі 
ягонай ініцыятыўнай групы. Узнікла дзіў­
ная пасада “памочнік члена ініцыятыўнай 
групы”, што фактычна зрабіла бессэнсоў­
ным  стварэнне  і  рэгістрацыю  ініцыятыў­
ных груп кандыдатаў.

Другі  момант  —  этап  праверкі  сап­
раўднасці  подпісаў,  сабраных  за  прэтэн­
дэнтаў  у  кандыдаты.  Нашы  назіральнікі 
дабіваліся таго, каб гэтая працэдура пра­
ходзіла адкрыта, але, на жаль, усюды яны 
не былі дапушчаны да назірання за гэтай 
праверкай  і  яна  праходзіла  ў  закрытым 
рэжыме. Закрытасць працэдуры правер­
кі  сапраўднасці  подпісаў  не  выключае 
маніпуляцый  з  боку  выбарчых  камісій  і 
дае  падставы  для  стаўлення  да  вынікаў 
рэгістрацыі  як  да  палітычна  матывава­
ных. Ёсць падставы меркаваць, што нека­
торыя  з  кандыдатаў  не  сабралі  неабход­
ныя для рэгістрацыі подпісы, але, тым не 
менш, былі зарэгістраваны, каб стварыць 

бачнасць  дэмакратычнасці  выбарчага 
працэсу.

КАБ ПРЭЗІДЭНТАМ СТАЎ СУМЛЕННЫ 
ЧАЛАВЕК

— Якія вашы прагнозы наконт 
апошняга этапу выбарчай кампаніі — 
падліку галасоў?

—  Шмат  нараканняў  у  назіральнікаў 
выклікала  папярэдняе  назіранне,  якое 
доўжыцца  пяць  дзён.  Падчас  яго  вельмі 
верагодна падмена бюлетэняў у скрынях 
для  галасавання.  Выбарчыя  камісіі,  на 
жаль, не могуць забяспечыць надзейную 
ахову  гэтых  бюлетэняў.  Таксама  падаз­
рэнне ў сувязі з гэтай асцярогай выклікае 
гвалтоўны  загон  служачых  і  работнікаў 
на  датэрміновае  галасаванне,  які  меў 
месца падчас апошніх выбараў. Арганіза­
цыяй  папярэдняга  галасавання  чамусьці 
займаецца выканаўчая вертыкаль.

Таму  мы  заклікаем  выбаршчыкаў  га­
ласаваць  у  апошні  дзень  выбараў  —  19 
снежня.  Так  больш  надзейна.  Будзем 
спадзявацца,  што  працэдура  падліку  га­
ласоў пройдзе дэмакратычна і празрыста 
і  што  назіральнікаў  не  будуць  адганяць 
ад  сталоў,  дзе  падлічваюцца  бюлетэні. 
На жаль, згодна з беларускім заканадаўс­
твам, назіральнікі ў нас не маюць дастат­
кова правоў для таго, каб якасна назіраць 
за падлікам галасоў.

У любым выпадку місія незалежных на­
зіральнікаў заключаецца ў тым, каб даць 
праўдзівую  ацэнку  выбарчаму  працэсу,  і 
мы  гэта  зробім,  каб  беларускія  выбарш­
чыкі ведалі, што ж сапраўды адбывалася 
падчас  сёлетняй  выбарчай  кампаніі.  Ад 
справядлівасці  выбараў  залежыць  узро­
вень даверу людзей да будучага прэзідэ­
нта.  На  наш  погляд,  для  беларускай  гра­
мадскасці вельмі важна, каб прэзідэнтам 
стаў  сумленны  чалавек,  які  прыйшоў  да 
ўлады ў выніку дэмакратычных і празрыс­
тых выбараў. Гэта забяспечыла б стабіль­
насць  беларускай  улады  і  палепшыла  б 
палітычныя  і  эканамічныя  адносіны  Бе­
ларусі з іншымі краінамі свету. І ў выніку 
палепшыўся б дабрабыт беларускага на­
рода.

Беларускі футбол 
перажывае ўздым. 
Сезон-2010 набліжаецца 
да завяршэння, але ўжо 
цяпер можна падвесці 
яго галоўныя вынікі.

ДОБРЫ ЗАЧЫН  
“МАЛАДЗЁЖКІ”

Моладзевая зборная (да 23 
гадоў)  у  трэці  раз  за  апошнія 
шэсць  гадоў  прабілася  ў  лік 
васьмі наймацнейшых каманд 
Еўропы.  Спачатку  беларусы 
пераадолелі  бар'ер  групаво­
га  турніру,  а  затым  у  плэй­оф 
сустрэліся  з  камандай  Італіі. 
Зразумела,  што  фаварытамі 
лічыліся італьянцы. Яны і пера­
маглі ў першым матчы ў Рыеці 
— 2:0. Аднак наша дружына на 
чале з найлепшым бамбардзі­
рам мінскага "Дынама” 1980­х 
Георгіем Кандрацьевым узяла 
ў зваротным матчы ў Барыса­
ве пераканаўчы рэванш — 3:0!

Фінальная  стадыя  турніру 
адбудзецца  ў  Даніі  ў  чэрвені 
2011  года.  Сапернікамі  бела­
русаў  стануць  каманды  Даніі, 
Швейцарыі  і  Ісландыі.  Калі 
нашы  футбалісты  здолеюць 
выйсці  ў  паўфінал,  яны  наблі­
зяцца  да  заваявання  пуцёўкі 
на лонданскую Алімпіяду. Рэч 
у тым, што зборная Англіі буд­
зе гуляць у іншым квартэце. У 
выпадку яе выхаду ў паўфінал 
тры астатнія зборныя аўтама­
тычна становяцца ўдзельніка­
мі Алімпійскіх гульняў. У 2005 
і  2009  гадах  беларусам  не 
шанцавала прабіцца ў квартэт 
лепшых.

Як  бы  ні  склалася  для  на­
шых  хлопцаў  еўрапейская 
сесія,  ужо  можна  прадказаць, 
што  лепшыя  з  іх  —  Уладзімір 
Юрчанка,  Павел  Няхайчык, 
Станіслаў  Драгун,  Зміцер 
Рэкіш,  Андрэй  Варанкоў,  Змі­
цер Бага, Аляксандр Гутар — у 
хуткім часе істотна ўзмоцняць 
нацыянальную зборную.

ГІСТАРЫЧНЫ ШАНЦ
Наша  галоўная  каманда 

паспяхова  пачала  адборач­
ны  турнір  чэмпіянату  Еўро­
пы­2012.  Найбольшы  рэза­
нанс  атрымала  вікторыя  над 
віцэ­чэмпіёнамі  свету­2006 
—  французамі,  здабытая  на 
полі  саперніка,  —  1:0.  Сле­
дам  была  нулявая  нічыя  з 
Румыніяй  і  Люксембургам  ды 
поспех  у  двухбаі  з  Албаніяй 

—  2:0.  Гэта  дазволіла  нашай 
зборнай,  якую  вось  ужо  тры 
гады  ўзначальвае  германскі 
трэнер  Бернд  Штанге,  выйсці 
на  другое  месца  ў  турнірнай 
табліцы.

Прыкрым  промахам  у  гэ­
тым  шэрагу  выглядае  нічыя  з 
запісным  аўтсайдарам  групы 
Люксембургам,  які  прайграў 
тры  астатнія  матчы.  Гэта  ўжо 
другі пракол Штанге ў сустрэ­
чах  з  названым  сапернікам. 
Тры  гады  таму  наша  зборная 
саступіла ў Гомелі адборачны 
матч  чэмпіянату  свету­2010 
(0:1).

У  згуляных  сустрэчах  най­
больш моцным звяном нашай 
каманды  была  абарона,  якой 
умела кіраваў дасведчаны гал­
кіпер Юры Жаўноў. Апаненты 
не здолелі ані разу скалануць 
сетку  беларускіх  варот!  З  ін­
шага боку, дзеянні атакі выклі­
каюць  відавочную  трывогу.  У 
першых трох матчах беларусы 
толькі аднойчы прабілі непры­
яцельскія вароты. Агулам у на­
шым актыве ўсяго тры забітыя 
мячы. Таму дасягненне балан­

су  паміж  атакай  і  абаронай 
будзе  галоўнай  мэтай  Штанге 
ў астатніх шасці гульнях. Дзве 
з  іх  прыйдзецца  згуляць  са 
зборнай  Босніі  і  Герцагавіны, 
а  таксама  дома  з  Францыяй  і 

Люксембургам,  і  ў  гасцях  —  з 
Албаніяй і Румыніяй.

Цяперашняя  кампанія 
працягнецца  для  нас  26  са­
кавіка  матчам  Албанія  — 
Беларусь,  перамога  ў  якім, 
хутчэй  за  ўсё,  забяспечыць 
гасцям  як  мінімум  трэцяе 
месца  ў  выніковай  табліцы. 
Аднак  для  таго,  каб  працяг­
нуць  барацьбу  за  выхад  у 
фінальную частку EURA’2012, 
беларусам спатрэбіцца атры­
маць яшчэ дзве­тры перамо­
гі. Асабліва важна паспяхова 
згуляць з баснійцамі. Нагада­
ем, што яшчэ ніколі за амаль 
два  суверэнныя  дзесяцігод­
дзі  зборная  Беларусі  не  вы­
ходзіла  з  групы  ў  наступную 
стадыю топ­турніраў.

Пакуль  жа  на  фінішы  сезо­
на  нашы  футбалісты  злёталі  ў 
Аман, дзе разграмілі слабава­
тых гаспадароў — 4:0.

ПРАРЫЎ КЛУБАЎ
Ніколі гэтак паспяхова, як 

цяпер, не выступалі на еўра­
пейскай  арэне  нашы  фут­
больныя  клубы.  Стала  ўжо 
звыклым,  што  найбольшых 
вышынь  дасягае  барысаўскі 
БАТЭ.  У  групавым  турніры 
Лігі Еўропы барысаўцы атры­
малі тры перамогі ў чатырох 
двухбаях:  пасля  гасцявой 
нічыёй  з  кіеўскім  "Дынама" 
беларусы  ў  родных  сценах 
зрынулі  галандскі  АЗ  (4:1)  і 
двойчы  малдаўскі  “Шэрыф” 
(1:0 і 3:1). Гэта дазволіла пад­
началеным Віктара Ганчарэн­
кі  за  два  туры  да  сканчэння 
групавога  турніру  забяспе­
чыць сабе выхад у 1/16 фіна­
лу,  дзе  барацьба  пойдзе  па 
сістэме  плэй­оф.  Матчы  Лігі 
Еўропы  адновяцца  ў  лютым 
наступнага  года,  а  2  снежня 
ў Мінску і 15 снежня ў Алкма­
ры  БАТЭ  правядзе  астатнія 
матчы ў групе з АЗ  і кіеўскім 
“Дынама”.  Асабліва  важным 
будзе  супрацьстаянне  з 
кіеўлянамі.  Пераможца  ста­
не  лепшым  на  цяперашнім 
этапе  і,  магчыма,  атрымае  ў 
лёсаванні  менш  моцнага  са­
перніка ў плэй­оф.

Нагадаем,  што  ўлетку  з 
лепшага  боку  сябе  паказалі 
футбалісты мінскага "Дынама" 
і  магілёўскага  "Дняпра",  якія 
дабраліся да трэцяга папярэд­
няга  раўнда  Лігі  Еўропы.  І  на­
ват  аўтсайдар  нацыянальнага 
чэмпіянату жодзінскае "Тарпе­
да" адолела другі раўнд гэтага 
спаборніцтва.

Прагрэс  айчынных  клубаў 
тлумачыцца  некалькімі  фак­
тарамі. У першую чаргу — рэ­
формай  чэмпіянату  краіны  ў 
вышэйшай  лізе.  Скарачэнне 
да  12  каманд  абвастрыла 
канкурэнцыю  і зрабіла турнір 
нашмат  цікавейшым.  У  нядзе­
лю сталі вядомы яго канчатко­
выя  вынікі:  чэмпіёнам  у  сёмы 
раз  (пяты  запар)  стаў  БАТЭ. 
Срэбра—  у  футбалістаў  салі­
горскага  "Шахцёра”,  бронзу 
ўпершыню здабыў ФК "Мінск". 
А вось легендарнае сталічнае 
"Дынама"  не  ўзнялося  вышэй 
за чацвёрты радок.

МІХАСЬ МОШЫН

ЧАМУ ПЕРАМАГАЮЦЬ 
НАШЫ ФУТБАЛІСТЫ

Можа, нашы футбалісты нарэшце пачулі гэты заклік сваіх 
заўзятараў?

Гульні Ачкі Мячы

1. Францыя 4 9 6­1

2. БЕЛАРУСЬ 4 8 3-0

3. Албанія 4 5 3­4

4. Боснія і Герцагавіна 3 4 4­3

5. Румынія 3 2 1­3

6. Люксембург 4 1 0­6

На сцэне Нацыянальнага 
акадэмічнага драма-
тычнага тэатра імя Янкі 
Купалы чакаецца гучная 
прэм’ера — спектакль 
па п’есе моднага і вельмі 
папулярнага ірландскага 
драматурга Марціна Мак-
Донаха “Самотны Захад”.

Рэпетыцыі  ўжо  ідуць  поў­
ным  ходам  на  Малой  сцэне 
Купалаўскага  тэатра.  У  якасці 
рэжысёра спектакля выступае 
вядомы  беларускі  артыст  Па­
вел Харланчук.

СКАНДАЛЬНАЕ МІНУЛАЕ
Сем  гадоў  таму  спектакль 

“Самотны Захад” у пастаноўцы 
Генадзя Мушперта быў пастаў­
лены ў Гродзенскім абласным 
драматычным  тэатры  і  стаў 
самай скандальнай прэм’ерай 
сезона.  Пра  гэта  шмат  пісала 
прэса.

“Пасля  “грамадскага  пра­
гляду”  з  удзелам  чыноўнiкаў 
упраўлення  культуры  i  на­
меснiцы  старшынi  Гродзен­
скага  аблвыканкама  Марыi 
Бiруковай адбылося абмерка­
ванне,  падчас  якога  акцёраў 
i  рэжысёра  абвiнавацiлi  ў  ад­
сутнасцi густу, ужываннi нена­
рматыўнай  лексiкi,  пошласцi  i 
знявазе  каталiцкiх  вернiкаў”, 
—  паведамлялі  сродкі  маса­
вай інфармацыі. 

Вердыкт  “чыноўнiкаў  ад 
культуры” быў суровы i заклю­
чаўся ў лаканiчнай фразе Ма­
рыi Бiруковай: “Когда уберёте 
всю  эту  грязь,  тогда  и  можно 
будет  показывать  спектакль 
зрителю”.  Аднак  рэжысёр  Ге­
надзь Мушперт не пагадзiўся з 
такiм рашэннем. У пастаноўцы 
якраз галоўную ролю адыгры­

вае тэкст,  i яна пабудавана на 
канфрантацыi  фраз.  Выразы 
“бляха­муха”,  “гнiда  хрэнава”, 
“жопа”,  “гаўнюк”  цi  “насраць” 
гучаць са сцэны не абразлiва, 
а натуральна ўпiсваюцца ў ся­
мейна­побытавыя  сюжэтныя 
калiзii. Ну якая сварка не абы­
ходзiцца без лаянкi? I не спра­
чаюцца  ж  сёння  два  п’яныя 
браты  на  мове  арыстакратаў 
18 стагоддзя!

Генадзь  Мушперт  казаў: 
“Самотны  Захад”  —  гэта  дра­
ма, але вельмі смешная. У кож­
най вёсцы, у беларускай у тым 
ліку,  ёсць  сюжэты  аб  сварках, 
бойках і забойствах паміж сва­
якамі.  Усё  гэта  вельмі  жыццё­
ва і праўдзіва”.

Дарэчы,  два  гады  назад 
спектакль  “Самотны  Захад” 
яшчэ  ўваходзіў  у  рэпертуар 
Гродзенскага  тэатра.  А  вось 
у  апошнія  месяцы  на  афішах 
тэатра яго не было.

СВЕТЛАЯ ГІСТОРЫЯ
—  Нягледзячы  на  тое,  што 

гэта  не  першы  мой  рэжысёр­
скі  вопыт,  працаваць  над 
п’есай даволі складана, — рас­
павёў  нам  Павел  Харланчук. 
— І матэрыял складаны, і гра­
фік даволі няпросты. Апошнім 
часам  Купалаўскі  шмат  гаст­
раляваў  па  Еўропе,  і  акцёраў 
было цяжкавата сабраць.

Што  тычыцца  нецэнзурш­
чыны, то мы яе прыбралі. Але 
не таму, што гэта забароненая 
лексіка, а таму, што там не гэта 
галоўнае.  Насамрэч  сама  гіс­
торыя вельмі светлая. Проста 
ў яе такая форма, якая на пер­
шы  погляд  здаецца  бруднай  і 
брыдкай. Але ж так бывае. Мы 
ж  аб  людзях  пачынаем  мер­
каваць  па  тым,  як  яны  апра­
нуты,  а  потым,  калі  паглядзім 

глыбей,  то  атрымліваецца, 
што  чалавек  з  душой  і  вельмі 
кранальны.  Таксама  і  з  гэтай 
п’есай. Проста трэба глядзець 
глыбей. Усё не так, як здаецца 
на першы погляд…

Як  вядома,  Купалаўскі 
тэатр зараз дае свае спектаклі 
адразу не некалькіх сталічных 
пляцоўках, бо будынак тэатра 
закрыты  на  рэканструкцыю, 
якая павінна скончыцца толь­
кі  напрыканцы  2012  года. 
Пакуль  рэпетыцыі  ідуць  на 
Малой  сцэне.  Але  прэм’ера 
спектакля  адбудзецца  на  Ма­
лой  сцэне  канцэртнай  залы 
“Мінск”.

РЭЖЫСЁРСКІ РАКУРС
Раней  Павел  Харланчук 

працаваў  у  Рускім  тэатры, 
але  адтуль  яго  са  скандалам 
“папрасілі сысці”. Скандал меў 
палітычную  падаплёку.  Пасля 
сыходу  з  Рускага  тэатра  Хар­
ланчук  працаваў  у  Сучасным 
мастацкім  тэатры,  здымаўся 
ў  рэкламе,  кіно.  І  ставіў  спек­
таклі.  Потым  таленавітага  ар­
тыста і рэжысёра запрасілі на 

першую  сцэну  краіны.  Сёння 
Павел  Харланчук  кажа,  што 
быццам  бы  ўжо  цалкам  адап­
таваўся да Тэатра Янкі Купалы.

—  Больш  чым  за  палову 
акцёраў Купалаўскага я ведаў 
яшчэ  да  таго,  як  туды  прый­
шоў,  —  гаворыць  Павел.  — 
Таму  адаптацыя  быццам  бы  і 
адбылася.  А  што  тычыцца  са­
мога  тэатра,  то  паколькі  там 
рамонт, то да сцэны, магчыма, 
і не прывык яшчэ, хоць і іграў 
на  ёй.  Але  гэта  не  так  цяжка. 
Галоўнае — людзі.

— Вас успрымаюць у якасці 
рэжысёра?

—  У  тэатры  я  працую  на 
стаўцы  акцёра.  А  ці  прымаю­
ць  мяне  як  рэжысёра?  Нават 
і  не  ведаю.  Пасля  фестывалю 
“Панарамы” некаторая частка, 
напэўна, так… Паглядзім, што 
будзе,  калі  здадзім  “Самотны 
Захад”.

ПРА ШТО СПЕКТАКЛЬ?
У  спектаклі  падымаецца 

праблема,  актуальная  для  бе­
ларускага  грамадства,  —  ін­
фантылізм як стан сённяшняй 
свядомасці чалавека.

Два  сквапныя  браты  Коле­
ман  i  Вален  пасля  трагiчнай 
смерцi  бацькi  анiяк  не  падзе­
ляць спадчыну i ўвесь час сва­
рацца.  Фрывольная  дзяўчына 
Гiрлен  гандлюе  самагонам  i 
заляцаецца  да  ксяндза  Вель­
ша.  Ксёндз  спрабуе  прымiры­
ць  двух  братоў,  вырашыць 
праблемы  веры.  Ягоная  ма­
ральная  пазіцыя  i  сумленне 
знаходзяцца  ў  канфрантацыi 
з  рэчаiснасцю,  i  ён  заканчвае 
жыццё самагубствам — топiц­
ца ў возеры.

МАРЫНА МІТ

“САМОТНЫ ЗАХАД” ПАЎЛА ХАРЛАНЧУКА

ПАВЕЛ ХАРЛАНЧУК, АРТЫСТ КУПАЛАЎСКАГА ТЭАТРА, 
РЭЖЫСЁР.

Нарадзіўся ў Гомелі 27 чэрвеня 1978 года.
Выпускнік Беларускай акадэміі мастацтваў.
Тры гады (2003—2006) адпрацаваў у Рускім тэатры. Адтуль 

Харланчука са скандалам “папрасілі сысці”.
Працаваў у Сучасным мастацкім тэатры.
Здымаецца ў кіно, рэкламе.
Бацька чацвярых дзяцей.

МАРЦІН МАКДОНАХ, ЗОРКА ДРАМАТУРГІІ, ШТАТНЫ 
ДРАМАТУРГ ЛОНДАНСКАГА КАРАЛЕЎСКАГА ТЭАТРА.

Нарадзіўся ў 1970 годзе. Папулярнасць МакДонаху ў 1997 
годзе прынесла п’еса  “Каралева прыгажосці”. Яе паставілі на 
Брадвеі,  і, акрамя поспеху, яна прынесла аўтару тэатральныя 
прэміі «Evening Standard» і «Тоні».

Сёння п’есы МакДонаха ставяцца па ўсім свеце.

 ПРОФІЛЬ

Разуменне Захаду ў кожнага сваё 

Заснавальнік ТАА “Тут і цяпер”

Галоўны рэдактор А. Уласаў (email: info@svabodaby.net)

Адрас г. Мінск, вул. Касцюшкі, 18

Падпісана ў друк 22:45 25.11.10

трэба адправіць смс са сваім адрасам на гэты нумар

падпіска на газету “Тут і цяпер” - БЯСПЛАТНАЯ

ВІЦЕБШЧЫНА

"НА ГЭТЫМ ТЫДНІ  
ЎЛЁТАК ЯШЧЭ НЕ БУДЗЕ"

Віцебскія давераныя асобы 
дэмакратычных  кандыдатаў 
таксама кажуць, што агітацый­
ныя  матэрыялы  ў  рэгіён  не 
паступалі.

Першымі  на  Віцебшчыне 
чакаюць  агітацыйных  матэ­
рыялаў  Аляксея  Міхалевіча. 
Пра  гэта  паведаміў  гарадоцкі 
актывіст Леанід Гаравы, даве­
раная асоба кандыдата:

"Агітацыйныя  матэрыялы 
сёння  ўжо  друкуюцца,  і  іх  за­
бяруць  з  друкарні.  Так  што 
праз  дзень­другі  яны  ўжо  бу­
дуць у рэгіёнах".

Але,  заўважае  Леанід  Гара­
вы,  могуць  паўстаць  прабле­
мы  з  размяшчэннем,  бо  мяс­
цовыя ўлады вызначылі месца 
для  візуальнай  агітацыі  такім 
чынам,  што  многія  жыхары 
Гарадоцкага  раёна  пазбаўле­
ны  магчымасці  пазнаёміцца  з 
кандыдатамі:

"Напрыклад, зусім няма мес­
цаў для размяшчэння агітацый­
ных  матэрыялаў  у  вайсковай 
часці.  Гэта  за  Гарадком,  месца 
сховішча авіябомб. Кантынгент 
там  не  дужа  вялікі,  але  жыве 
цывільнае  насельніцтва,  якое 
абслугоўвае  гэты  аб’ект.  Раней 
там быў асобны выбарчы ўчас­
так,  а  цяпер  няма  месца  нават 
для размяшчэння плакатаў".

Віцебскія давераныя асобы 
іншых кандыдатаў таксама ка­
жуць,  што  агітацыйныя  матэ­
рыялы ў рэгіён яшчэ не пасту­
палі.  І  праз  гэта,  удакладняе 

Аляксей Гаўруцікаў,  давера­
ная  асоба  кандыдата  Мікалая 
Статкевіча, даводзіцца "адсоў­
ваць"  увесь  графік  агітацый­
най працы:

"У  нас  ёсць  інфармацыя  з 
Мінска  аб  тым,  што  кандыдат 
Мікалай Статкевіч не можа кан­
чаткова  вырашыць  праблему 
з  друкаваннем  улётак,  што  ён 
курсіруе  паміж  ЦВК  і  друкар­
няй, і штораз паўстаюць новыя 
праблемы. У сувязі з гэтым мы 
мусім  карэктаваць  графік  яго 
прыезду  ў  рэгіёны,  бо  перад 
тым,  як  ладзіць  сустрэчу,  мы 
планавалі распаўсюдзіць улёт­
кі  з  яго  праграмай,  каб  людзі 
прыйшлі падрыхтаваныя".

На  гэтым  тыдні,  паводле 
спадара Гаўруцікава, агітацый­
ных улётак яшчэ не будзе. Але 
давераныя  асобы  плануюць 
звярнуцца  ў  абласную  газету 

"Віцебскі  рабочы",  якой  ЦВК 
даручыў друкаваць праграмы 
кандыдатаў,  каб  з  праграмай 
Мікалая  Статкевіча  жыхары 
вобласці  азнаёміліся  як  мага 
хутчэй.

ГАРАДЗЕНШЧЫНА

"ЦІШЫНЯ ПАКУЛЬ. ЯК 
АГІТАВАЦЬ, КАЛІ НІЧОГА 
НЯМА?"

На  Гарадзеншчыну  не  пат­
рапіла пакуль ніводнай друка­
ванай  праграмы  кандыдатаў. 
Хвалююцца актывісты штабоў, 
а таксама выбаршчыкі.

Кіраўнік  штаба  Яраслава 
Раманчука  ў  Гародні  Юры  Іс­
томін  кажа,  што  рэальна  дру­
каваную  прадукцыю  свайго 
кандыдата  яны  плануюць  ат­
рымаць  толькі  напрыканцы 
тыдня.  Штаб  разглядаў  маг­
чымасці  друкаваць  праграмы 
кандыдата  ў  рэгіёнах,  але  гэ­
тую  прапанову  большасць  не 
падтрымала.

Юры  Істомін  кажа,  што 
на  28  лістапада  ў  Гарод­

ні  прызначана  сустрэча  з 
Яраславам  Раманчуком.  І 
нечакана  яны  сутыкнуліся 
з  яшчэ  адной  праблемай, 
калі  пайшлі  дамаўляцца  з 
дырэктарам  залы  абласной 
філармоніі,  якая  афіцыйна 
вызначана  гарвыканкамам 
як  месца  сустрэч  з  кандыда­
тамі ў прэзідэнты.

Істомін:  "Нават  дырэктар 
не  ведае,  што  гарвыканкам 
вызначыў іх залу для сустрэчы 
выбаршчыкаў з кандыдатамі ў 
прэзідэнты.  Пачынаючы  з  ча­
цвярга і да нядзелі ў  іх запла­
наваны  свае  масавыя  мерап­
рыемствы:  балеты,  канцэрты 
і  іншае.  І так да канца наступ­
нага месяца. Астатнія залы не 
такія  вялікія  і  знаходзяцца  на 
перыферыі,  туды  ніхто  не  па­
едзе".

Падобная  сітуацыя  і  ў  Лід­
зе. Чакаюць актывісты штабоў 
кандыдатаў,  і  чакаюць  вы­
баршчыкі,  якія  пытаюцца  аб 
праграмах  альтэрнатыўных 
Лукашэнку  кандыдатаў.  Кажа 
актывіст  штаба  Андрэя  Санні­
кава Уладзімір Круцікаў.

"Толькі  ўчора  ЦВК  пачаў 
фінансаванне  вырабу  друка­
ваных  улётак  кандыдатаў  у 
прэзідэнты".

Сакратар  Цэнтрвыбарка­
ма  Мікалай  Лазавік  рэагуе  на 
крытыку наступным чынам:

"Не  ўсе  яшчэ  прынеслі  ра­
хункі  на  аплату  друкаванай 
прадукцыі. Толькі палова кан­
дыдатаў на пасаду прэзідэнта 
гэта зрабілі. Тут жа ўдзельніча­
юць  два  суб'екты:  давераная 
асоба  альбо  сам  кандыдат 
мусяць  прадставіць  рахунак 
на аплату вырабленай прадук­
цыі, у адпаведнасці з дамовай, 
а  мы  гэты  рахунак  адразу  ап­
лачваем".

РАДЫЁ СВАБОДА

"ПЯТЫ ДЗЕНЬ: НІ ЎЛЁТАК, НІ АГІТАЦЫІ"
23 лістапада — пяты дзень агітацыі на прэзідэнцкіх 
выбарах у Беларусі. Але яшчэ ні адзін штаб дэмакра-
тычных кандыдатаў у рэгіёнах не забяспечаны ўлётка-
мі ды іншымі друкаванымі матэрыяламі.

Кандыдаты ў прэзідэнты паўнавартасна пакуль не могуць 
патлумачыць выбаршчыкам, дзе і ў чым выйсце з сённяшняй 
сітуацыі 


